Efnahagsmál

Á undanförnum árum hefur misskipting farið vaxandi á Íslandi.  Hún stafar af djúptækum breytingum á efnahagslegri og félagslegri byggingu þjóðfélagsins.  Félagsleg úrræði á ýmsum sviðum hafa verið skert og dregið hefur verið úr öryggi velferðarkerfisins.  Á sama tíma hafa lögmál óheftra markaðsafla styrkst mjög í sessi. Allan þennan áratug hafa stjórnvöld á Íslandi kynt undir þessari þróun, einkavætt mörg fyrirtæki sem voru í eigu hins opinbera og breytt rekstrarformi annarra í því augnamiði að gera þau að söluvöru.  Stjórnarstefnan hefur veikt félagslegar stoðir samfélagsins og ýtt undir misskiptinguna með þeim afleiðingum að láglaunafólk, barnafólk, atvinnulausir, öryrkjar og fleiri hópar eiga erfiðara um vik að bæta stöðu sína í samfélaginu.

Helstu einkenni þessara breytinga eru:

· að alþjóðavæðing fjármagnsins þrengir stöðugt að lýðræðinu og möguleikum til að beita félagslegum úrræðum

· fyrirtæki sem áður voru í þjóðareign hafa verið einkavædd

· óheyrileg auðsöfnun á sér stað í tengslum við verslun með veiðiheimildir

· skattkerfinu er breytt þannig að skattbyrði fólks með lágar tekjur og meðaltekjur eykst á sama tíma og dregið er úr sköttum á fyrirtæki og fjármagnseigendur

· heilbrigðis- og skólakerfi er svelt með þeim afleiðingum að aðgangur að grunnþáttum velferðarþjónustunnar ræðst í vaxandi mæli af fjárhag einstaklingsins

· hagsmunir fjármagnseigenda hafa stöðugt meiri áhrif á mótun samfélagsins og staða þeirra gagnvart launafólki og styrkist

· markaðsvæðing húsnæðiskerfisins og stórfelld skerðing félagslegra úrræða veldur ófremdarástandi hjá tekjulági fólki

Framtíðarsýn Vinstrihreyfingarinnar – græns framboðs er þjóðfélag þar sem allir landsmenn njóta sömu réttinda og búa við sem jafnasta aðstöðu þannig að allir geti notið sín og lifað mannsæmandi lífi.  Á meðal þeirra úrræða sem Vinstrihreyfingin – grænt framboð leggur áherslu á að gripið verði til þegar í stað eru eftirfarandi:

· að velferðarþjónustan verði stórefld og rekin af hinu opinbera 

· að gripið verði til markvissra aðgerða til að stuðla að jafnvægi í byggð landsins 

· að stuðningur við barnafólk verði stóraukinn

· að kjör öryrkja verði bætt og skerðingar vegna tekna maka lagðar af

· að lægstu laun verði hækkuð stórlega og kynbundnu launamisrétti útrýmt

· að kjör aldraðra verði bætt, m.a. með hækkun grunnlífeyris

· að tekið verði sérstakt tillit til náttúruverndarsjónarmiða við stjórn efnahagsmála, m.a. með því að taka upp græna þjóðhagsreikninga

